
হেমচন্দ্র-গ্রন্থাবলী





কোন জন ধায় ছায়ার পশ্চাতে
বাড়াইয়া দুই হাত;

বহু দিন পরে যেন পুনরায়
দেখা পায় অকস্মাৎ;

কহে অনুনয় বিনয় করিয়া
"আ(ই)স সখে এক বার,

বাহুতে জড়ায়ে তব কণ্ঠদেশ
নিবারি চিত্তের ভার।

বহু দিন সখে ভাবি নিরস্তর
অই সুপ্রসন্ন মুখ;

নামে জপমালা করি করতলে
সম্বরি মনের দুখ।

বদন আকৃতি সকলি তেমতি
সমভাব সেই সব,

তবে কেন সখে কাছে গেলে সর,
কেন নাই মুখে রব।”

কেহ বা বলিছে ছুটিতে ছুটিতে
কোন এক ছায়া-পাছে—

"আ(ই)স ফিরে ঘরে ভাই প্রাণাধিক,
চল জননীর কাছে;

দিবা নিশি হায় করিছে ক্রন্দন
জননী তোমার তরে;

সাজায়ে রেখেছে সকলি তেমতি
সাজায়ে তোমার ঘরে;

সেই ঘর আছে, আছে সেই জায়া,
ভাই, বন্ধু সেই সব,

সেই দাস দাসী, সেই পরিজন,
গৃহে সেই কলরব;

কমলের দল সদৃশ তোমার
শিশুরা ফুটেছে এবে;

